
				Capítulo 1

				Liberdade para ser can

				Nos últimos meses aconteceron tantas cousas que semella que vivín varias vidas: fun un can influencer; vin como unha onda tragaba a miña humana e a levaba mar a fóra; unha carracha veu vivir ao meu pescozo; deixei de ser influencer e reconvertinme en can vagabundo; conseguín ter unha cuadrilla; pasei fame; secuestroume unha nena fan chamada Anxélica; volvinme facer influencer; logrei escapar da casa onde 

				estaba secuestrado; volvín ser can vagabundo e recuperei a miña cuadrilla.

				—E coa escusa do secuestro, intentaches librarte de min mandándome a vivir nese can tan cocho de aí —replica a miña carracha.

				Chámase Superferolítica e ódioa e quéroa coas mesmas forzas. Non me fai falta vela para saber que está a sinalar a Gordon, o can menos limpo do grupo, por dicilo suavemente.

			

		

		
			
				Quererás dicir que che salvei a vida ao convencerte de que saltases ao pescozo de Gordon.

				—Quirirís dicir qui chi silvii i vidi i quinvincirti di qui siltisis i pisquici di Guirdin … —contesta ela.

				Dáme igual que me faga burla. Os dous sabemos a verdade: Anxélica tiña o plan de regarme cun produto antipulgas e carrachas e logo facela desaparecer para sempre polo desaugadoiro do seu lavabo. O que pasa é que non quere recoñecelo porque sería como admitir que me debe un FAVOR. Que digo un favor! Débeme a vida.

				—Tampouco te pases, colega —dispara a carracha.

				Ás veces esquézome de que pode lerme o pensamento.

				—Mirade, un gato! —anuncia Frecha, interrompendo a nosa discusión.

				Non hai ningún asunto máis importante ca un gato nas proximidades. Póñome en posición de ataque e comezo a gruñir ata que localizo 

				o felino coa mirada. Pero resulta que non é un gato, é un bebé gato, que non é o mesmo. De feito, non ten nada que ver. O seu pelo lémbrame o que eu tiña na miña primeira época curriña, cando vivía nunha mansión con vistas ao mar, unha esteticista me limaba as uñas unha vez ao mes e usaba botíns para non danar as miñas almofadas contra o duro asfalto.

				—Cando eras un can parvo, queres dicir —sóltame a carracha.

				—Non fai falta insultar! —bérrolle. Iso está moi mal!

				—Pero que está a facer coa pata traseira levantada? —pregunta KingKong, concentrado no bebé gato.

				—Pis! —contesta Frecha—. Estanos a imitar e por iso levanta a patiña. É moi lindo!

				Achegámonos ao lindo gatiño con curiosidade. Se fose un gato adulto, agora mesmo estariamos a correr coma tolos, 

				perseguíndoo por toda a cidade. Pero este é un bebé e os bebés encántannos. Aínda que sexan de gatos.

				—Onde está a túa mamá? —pregúntalle Frecha.

				—Guau! —contesta o micho. 

				—Pero como que guau? —intervén KingKong—. Quererás dicir miau!

				—Guau, guau —insiste o gatiño, con voz de bebé adorable.

				—A túa mamá foise? —pregúntalle Nova—. Perdíchela?

